
sannAmabhUShaNastotram

సన్నామభూషణస్తోత్రమ్

గోపాలాయ ధరాధరేన్ద్రపతయే  స్వీయార్తిహత్రే సుర-
త్రాసామ్భోధినిమగ్నదేవనిచయోద్ధర్త్రే   యశోదాత్మనే ।
శ్రీమన్నన్దసుతాయ   గోపవనితాసంలాలితాయ ధ్రువం
కణ్ఠస్థాపితకౌస్తుభాయ   జలదశ్యామాయ తుభ్యం నమః ॥ ౧॥
యన్నామలవసంస్పర్శాన్న తిష్ఠతి  పరాశ్రయః  ।
తం గోపీహృదయానన్దదాయకం  ప్రభుమాశ్రయే   ॥౨॥
యన్నామసమ్భావనయా గజేన్ద్రో  గ్రాహాద్విముక్తః  పరమం పదం చ ।
జగామ తన్నామశతం చ సాష్టకం  వదామ్యహం భక్తియుతో యథామతి ॥ ౩॥
పూర్వం శ్రీవాసుదేవేన  నామ్నామష్టోత్తరం   శతమ్ ।
కృతం యస్య క్రమాత్తస్య  తత్తన్నామానుసారతః ॥ ౪॥
ఛన్దోఽనుష్టుబృషిః   కర్త్తా  దేవో గోవర్ద్ధనాధిపః  ।
సర్వేష్టఫలసిద్ధ్యర్థే   వినియోగ ఉదాహృతః ॥ ౫॥
గోపాలః పరమానన్దో యశోదానన్దనన్దనః   ।
వసుదేవాత్మజః శ్రీశో  వాసుదేవః సనాతనః ॥౬। -।
పీతామ్బరో జగత్త్రాతా  మాధవో భక్తవత్సలః ।
అనన్తకీర్తిర్యజ్ఞేశః   సర్వజ్ఞః  సర్వమఙ్గలః  ॥ ౭॥
వనమాలీ సూర్యకోటిప్రతీకాశో  మహాబలః ।
విశ్వమ్భరః కృపాసిన్ధుః  పురుషః పురుషోత్తమః ॥౮॥
కౌస్తుభోద్భాసితోరస్కః కృపాలుర్జగతాం  పతిః ।
మథురాగమనోద్భూతమఙ్గలాక్రాన్తగోకులః    ॥౯॥
కాలీయస్య ఫణోత్పన్నమణిభూషితవిగ్రహః  ।
పద్మనాభః శేషశాయీ గోగోపగోపికాపతిః ॥ ౧౦॥
నిరఞ్జనః  ప్రతాపీ  చ జగదానన్దకారకః  ।

నటాకృతిర్యదూనాం చ కులచూడామణిర్విభుః ॥ ౧౧॥
కన్దర్పకోటిలావణ్యః  పరమాద్భుతరూపధృక్ ।
కమలాధిపతిః స్వామీ సర్వదేవేశనాయకః ॥ ౧౨॥
చతుర్భుజశ్చతుర్మూర్తిశ్చతుర్వర్గవిశారదః  ।
నారాయణః సర్వరూపః సర్వదా పూతమానసః ॥ ౧౩॥
శ్రీకృష్ణః   కేశిసంహర్త్తా మురారిర్దేవకీసుతః  ।
సర్వారిష్టాన్తకః   సర్వపూరకః సర్వభావవిత్ ॥ ౧౪॥
ఖరదుష్టినిరాకర్త్తా   తులసీదాసవల్లభః  ।
పూరితాఖిలభక్తాదిహృద్యుత్పన్నమనోరథః ॥ ౧౫॥
ఉపేన్ద్రః  సర్వశక్తిశ్చ  వరదేశో మహోదధిః ।
సోమవంశోద్భవో విష్ణుః  సర్వాత్మా సద్గుణార్ణవః   ॥ ౧౬॥
గోపికాగృహసమ్భూతనవనీతలవప్రియః  ।
ధూలిధూసరితాఙ్గశ్చ  కమలారుణలోచనః ॥ ౧౭॥
గోవర్ద్ధనాద్రిధారీ   చ తత్స్థితాఖిలరక్షకః  ।
ప్రమేయోత్పన్నసద్భావసఫలీకృతగోపికః  ॥ ౧౮॥
తిరస్కృతహరీణాక్షః పూతనాప్రాణఘాతకః  ।
దేవోఽచ్యుతో వ్రజేశశ్చ  సర్వధర్మపరాయణః ॥ ౧౯॥
వృన్దావనప్రాణపతిః   సత్యవక్తా ధురన్ధరః  ।
కృతరాసాదిసన్నృత్యసాదీభూతవపుర్జనః  ॥౨౦॥
నన్దాపదశ్చ  సంహర్త్తా బాలగోపాలచేష్టితః  ।
దామోదరో విశ్వమూర్తిర్ధేనుకారిః  ప్రలమ్బహా  ॥౨౧॥
వాతాసురారిర్గోవిన్దః   కంసఘ్నో గోకులోత్సవః ।
దేవేన్ద్రదర్పసంహర్త్తా  రుక్మిణీప్రాణవల్లభః   ॥౨౨॥
సమస్తదుష్టహర్త్తా   చ మోక్షదో గరుడధ్వజః ।
యోగీశ్వరో జగత్పూజ్యో మహోదారచరిత్రవాన్  ॥౨౩॥
ఉద్వహః శ్రీయశోదాదిలాలితో  మధుసూదనః ।
సముద్రకోటిగమ్భీరః  సప్తలోకైకమణ్డనః   ॥౨౪॥

జగదేకస్ఫురత్ఖ్యాతిర్ధరాసద్గతినాశనః    ।
సత్యభామాప్రాణపతిర్యమునాజలకౌతుకీ  ॥౨౫॥
సన్నామభూషణాఖ్యం వై స్తోత్రం  యః ప్రపఠేత్సుధీః  ।
కణ్ఠే లిఖిత్వా సంస్థాప్య  సోఽపి విష్ణుర్న  సంశయః ॥౨౬॥
గోకులేశం నమస్కృత్య స్తుత్వా భక్త్యా విచారితమ్ ।
తస్మాద్గోపాలభక్తానామస్తు  బుద్ధిప్రసారణమ్   ॥౨౭॥
ప్రోక్తాని  యాని నామాని భూషారూపాణి తాని సః ।
దధ్యాదఙ్గేషు  సర్వేషు త్రైలోక్యవిజయీ  భవేత్ ॥౨౮॥
ఇతి సన్నామభూషణం స్తోత్రం  సమాప్తమ్ ।

